REZIME MAGISTARSKOG RADA
Posljednji rat na teritoriji Evrope u dvadesetom stoljeću bjesnio je na području teritorije bivše Jugoslavije i karakteriso se neopisivom brutalnošću koja je pored na bojnom polju vršena nad civilnim stanovništvom sela i gradova. Rat pripada kategoriji izvanrednih životnih događaja  koji nas pogode nespremne, dese se uz malo ili bez ikakvog upozorenja i onemogućavaju korištenje naših uobičajenih strategija suočavanja.  Naučnici iz najšireg spektra disciplina su bili zainteresovani za psihološke posljedice koje rat izaziva kod ljudi, da li i u kojem stepenu su djeca traumatizirana ratom i ratnim događajima, koliko je to uticalo na njihov razvoj i formiranje u emocionalnom i kognitivnom smislu. Adolescencija je period kada počinje formiranje identiteta, a rano traumatsko iskustvo može imati dugotrajne posljedice u formiranju ličnosti koje se kreću od poremećaja u ponašanju do graničnih poremećaja ličnosti. 11.7.1995. mali gradić u Istočnoj Bosni Srebrenica koji je tri ratne godine bio u okruženju i izolaciji i koji je bio pod protektoratom UN snaga, pao je u ruke vojske Republike Srpske. Pri pokušaju da se domogne slobodne teritorije pod kontrolom A BiH ubijeno je više od 8000 dječaka i muškaraca, a desetine hiljada žena, djece, starih i iznemoglih osoba nakon boravka u sabirnom centru Potočari u najgorima mukama, strahu, julskoj vrelini i smrtnoj prijetnji protjerano je u Tuzlu. Međunarodni sud za ratne zločine na području bivše Jugodslavije u februaru 2007. proglasio je taj masakr genocidom. Osnovni cilj ovog istraživanja bio je da pokaže da li ratna traumatska iskustva preživljena u ranom djetinjstvu utiču na psihičko zdravlje u adolescenciji, kako i putem kojih psiholoških mehanizama ratno traumatsko iskustvo preživljeno u djetinjstvu utiče na psihičko zdravlje adolescenta, da uočiti elemente u strukturi ličnosti adolescenata koji se nalaze u uzročno – posljedičnoj vezi sa preživljenim ratnim traumatskim iskustvom i mehanizme koji su pomogli u nošenju sa traumom i prevladavanju njenih štetnih efekata.  Uzorak je sačinjavalo 100 psihički i fizički zdravih ispitanika – adolescenta oba spola uzrasta 15-16 godina rođenih 1990 – 91. godine (staraživanje je vršeno u proljeće 2006. godine). Eksperimentalna (E) grupa bila je sačinjena od 50 ispitanika koji su tokom rata boravili u opkoljenoj Srebrenici i prognani su u julu 1995. godine. Kontrolna (K) grupa bila je sačinjena od 50 ispitanika - adolescenata koji su tokom rata boravila na slobodnoj regiji Tuzle (domicilno stanovništvo) i koji nisu imali teža traumatska iskustva (osobno ranjavanje ili gubitak roditelja, brata ili sestre). Za procjenu strukture ličnosti korišteni su standardni psihometrijski testovi (FPI, OM, Zongova skala depresivnosti) kojima je ispitivan profil ličnosti, nivo depresivnosti i obrambena usmjerenost ispitanika. Za procjenu nivoa traumatiziranosti korišten je Upitnik ratne traume i Posttraumatskih stresnih reakcija. Statistička obrada je rađena u SPSS 10.01 programu, a od statističkih metoda korišten je t – test, Hi-kvadrat test i složena analiza varijance.Dobiveni rezultati pokazali su da i pored toga što postoji statistički značajna razlika u broju traumatskih iskustava doživljenih tokom rata i u posljeratnom periodu ne postoji statistički značajna razlika u nivou posttraumatskih stresnih reakcija među ispitanicima E i K grupe. Postoji statistički značajna razlika u nivou društvenosti kod adolescenata E grupe, koja ima protektivnu ulogu i pomaže da se kroz povezanost sa skupinom koji su imali slična traumatska iskustva pomaže u nošenju i žalovanju za gubitcima. U nivou depresivnosti i obrambenom profilu ne postoji statistički značajna razlika između pripadnika E i K grupe. Mogući razlog je izloženost adolescenata K grupe tokom rata neposrednom ratnom dejstvu _ granatiranje gradova i sela, očevi su im takođe bili na ratištima i gledali su scene rata i ratnog stradanja koja su se dešavala u njihovoj zemlji na sredstvima informisanja.Tako ukupan psihološki profil pokazuje nešto naglašenu spontanu i reaktivnu agresivnost, psihosomatske smetnje i ekstrovertnost uz nešto smanjenu otvorenost. Od obrambenih mehanizama najistaknutija je projekcija koja je rezultat ratom narušenog povjerenja među ljudima tokom rata, te intelektualizacija i reaktivna formacija. Rat  i ratna iskustva preživljena u djetinjstvu dodatno mobiliziraju pozitivne snage koje pomažu u prevazilaženju negativnih iskustva. 

